
GOUVÈNÈ HOCHUL ANONSE 10 MILYON DOLA POU ELAJI AKSÈ AK MANJE 
POU TOUT NOUYÒKÈ YO  

  
Pwogram sibvansyon pou ekspansyon aksè ak manje a pral bay finansman pou 
devlopman ak agrandisman makèt, koperativ manje, kyòsk agrikòl ak plis ankò  

  
Baze sou angajman Gouvènè a pou amelyore aksè ak manje nan kominote 

defavorize yo  
  

Amelyore aksesibilite pou fanmi Nouyòk yo ak ranfòse chèn apwovizyònman 
alimantè pandan l ap bay kiltivatè Nouyòk yo yon kout pous  

  
Ou ka gade anons Gouvènè a te fè pou avèti Nouyòkè yo sou enpak rediksyon 

Federal nan Benefis SNAP yo isit la  
  
  
Gouvènè Kathy Hochul te anonse jodi a 10 milyon dola atravè Pwogram Sibvansyon 
Agrandisman Aksè ak Manje pou ogmante aksè ak manje pou Nouyòkè ki ap viv nan 
zòn ki gen opsyon limite pou manje abòdab ak fre. Pwogram nan pral bay finansman 
pou nèf òganizasyon atravè eta a pou sipòte devlopman ak ekspansyon makèt, 
koperativ manje, kyòsk agrikòl pèmanan, mache mobil, ak lòt magazen manje an detay 
nan rejyon defavorize nan eta a pandan yo ap ogmante mache pou kiltivatè Nouyòk yo. 
Anons sa a swiv avètisman Gouvènè Hochul bay Nouyòkè konsènan enpak rediksyon 
finansman federal nan pwogram SNAP sou endistri agrikòl Nouyòk ak fanmi vilnerab 
yo. Finansman pou Pwogram Sibvansyon Agrandisman Aksè Manje Eta a te enkli nan 
bidjè 2024 ki adopte a e li baze sou objektif Gouvènè Hochul pou amelyore abòdabilite 
pou fanmi nan Nouyòk, ogmante demann pou pwodwi agrikòl Nouyòk, ranfòse chèn 
distribisyon manje nan Nouyòk, epi asire tout Nouyòkè gen aksè a manje fre ak lokal.  
  
"Mwen pran angajman pou asire tout Nouyokè, sitou sa ki nan zòn defavorize yo, gen 
aksè ak manje ki bon mache, an sante ak lokal," Gouvènè Hochul te deklare. "Mwen 
konnen pwojè yo finanse atravè Pwogram Sibvansyon Agrandisman Aksè ak Manje nou 
an ap gen yon gwo enpak nan domèn sa a e y ap asire fanmi nou yo ka mete manje fre 
ki fèt nan Nouyòk sou tab la, pandan y ap sipòte kominote agrikòl nou an an menm tan."  
  
Finansman ke Depatman Agrikilti ak Mache (Department of Agriculture and Markets) 
administre atravè Pwogram Sibvansyon sou Ekspansyon Aksè ak Manje a te disponib 

pou antite ki elijib pou pwojè ki vize ogmante disponiblite manje, kit se atravè 
konstriksyon yon nouvo magazen an detay, acha ekipman pou amelyore manje ak 
manje yo ofri, kreyasyon oswa ekspansyon mache mobil ak plis ankò. Pwogram nan te 
devlope apre yon Demann pou Enterè (Request for Interest, RFI), ki te rasanble 
opinyon moun ki konsène yo pou gide Depatman an sou pi bon fason pou fòme 
pwogram nan.  
  
Gen yon lis pwojè yo akòde yo ki anba a:  

• Adirondack North Country Association (North Country) — 468,576 dola pou 
patenarya ak ADK Food Hub ak Whitten Family Farm pou ogmante disponiblite 
ak distribisyon manje atravè North Country. Pwojè a pral konstwi yon nouvo 
kwizin preparasyon manje ak yon magazen vant an detay nan konte St. 
Lawrence. Sa ap ede elaji yon kyòsk agrikòl pèmanan, ki pral pèmèt 
transfòmasyon manje ak vann pwodwi transfòme ki soti nan lòt fèm, tankou lèt, 
yogout, fwomaj, salad, legim jele, manje kwit nan fou, pikliz, ak konfiti. Real Food 
Hub pral bay yon bilding ki gen depo ak kontwòl klima, yon kwizin preparasyon 
manje, yon zòn chajman, ak yon espas komèsyal pou vann an detay.  

• Broome County Council of Churches Inc. Southern Tier — 1,553,688 dola 
pou patenarya avèk manm gwoup travay yo ki gen ladan Vil Binghamton, Konte 
Broome, Eden Food for Changes, Cornell Cooperative Extension, ak lòt ankò 
pou renove yon bilding ki egziste deja pou enkli yon nouvo kwizin komèsyal, epi 
achte ak personnalize yon nouvo bis Mache Mobil. Nouvo kwizin nan pral itilize 
pou prepare manje ki kalifye pou SNAP pou vann nan Greater Good Grocery ak 
nan Mobile Market Bus.  

• Buffalo Go Green Inc. (Lwès Nouyòk) - 809,932 dola pou reyalize renovasyon 
bilding pou yon mache, yon kwizin komèsyal, ak yon sant fè ji, ki gen ladan depo 
pou bagay sèk ak frèt, ansanm ak yon dok chajman pou mache mobil yo sèvi 
avèk li. Pwojè a pral bay yon kwizin komèsyal, yon sant fè ji, yon espas lavant 
manje, ak 1,067 mèt kare (3,500 pye kare) depo frèt ak sèk nan Kot Lès Buffalo 
pou elaji ak sipòte mache mobil yo.  

• Vil Schenectady (Rejyon Kapital) — 2,100,000 dola pou patenarya ak Electric 
City Community Grocery, Schenectady County Metroplex Development 
Authority, ak National Co+op Grocers pou louvri yon nouvo makèt ak koperativ 
nan sant vil Schenectady. Pwojè a pral mennen nan renovasyon yon bilding ki 
egziste deja pou tounen yon magazen manje koperativ. Vil Schenectady ap bay 
yon sibvansyon 1 milyon dola pou depans pwojè a.  

• Foodlink Inc. (Finger Lakes) - 291,420 dola pou elaji pwogram Curbside 
Market li nan Konte Monroe atravè konstriksyon yon depo komèsyal pou chaje 
ak dechaje machin Curbside Market yo avèk espas depo pou pwodwi. Pwojè a 
ap finanse tou acha yon nouvo machin Curbside Market.  

• Fondasyn Rechèch pou State University of New York (Lwès Nouyòk) - 
265,973 dola pou elaji enfrastrikti kritik pou mache mobil UB Veggie Van nan 
achte ak pèsonalize yon nouvo machin mache epi elaji enfrastrikti depo frèt ak 
sèk. Pwojè sa a pral kreye yon enfrastrikti pataje ki pral ede konbat pwoblèm 
ensekirite alimantè nan kanpis University of Buffalo ak Buffalo State.  

• Riseboro Community Partnership Inc. (Vil Nouyòk) - 2,134,720 dola pou fè 
patenarya ak Central Brooklyn Food Coop pou lwe 10,000 pye kare nan yon 
nouvo pwojè devlopman pou vann manje ak estoke manje. Lajan yo pral itilize 
pou depans pwojè fouyman ak pou amenajman espas vant pou koperativ la. 
Riseboro pral fè patenarya ak Brooklyn Packers pou jwenn manje nan fèm 
Nouyòk yo.  

• Syracuse Economic Development Corporation (Sant Nouyòk) - 1,719,000 
dola pou fè patenarya ak Vil Syracuse, Ellicott Development Company, Super 
Imperial Market, ak Food Access Healthy Neighborhoods Now pou renove ak re-
ouvri Valley Plaza Grocery Store nan Southside Syracuse ki te vid depi 2018. 
Pwojè sa a pral bay 6,706 mèt kare (22,000 pye kare) espas pou vann manje, ki 
pral pote pwodwi fre, vyann, ak manje prepare nan katye a, ansanm ak livrezon 
manje pou granmoun aje yo.  

• Tri Corner Food Equity, Education & Distribution (Mid-Hudson) - 656,690 
dola pou achte ak renove yon bilding ki egziste deja ki gen ladann chanm frèt 
pou mache ladan l, vitrin frijidè ak frizè, ak vitrin pou boulanje. Nouvo makèt Fair 
Food la pral gen 634 mèt kare (2,080 pye kare) espas pou vann, yon kwizin 
komèsyal, ak yon espas kafe.  

Komisè Agrikilti Eta Nouyòk la, Richard A. Ball, te deklare, "Lè nou konekte pwen ki 
ant popilasyon Nouyòkè yo ak kiltivatè nou yo, epi n ap atake feblès nan chèn 
distribisyon manje a, sa se priyorite kle pou Depatman an. Gras ak sipò devwe 
Gouvènè Hochul, nou te mete plizyè inisyativ an plas ki vize sipòte kiltivatè nou yo, 
ranfòse sistèm alimantè nou an, epi pote manje fre, lokal bay fanmi nou yo. Pwogram 
Sibvansyon pou Elaji Aksè a Manje a se yon lòt moso nan gwo solisyon sa a, e li pral 
gen yon gwo enpak sou anpil nan kominote defavorize nou yo. Mwen felisite tout 
òganizasyon k ap resevwa finansman jodi a e mwen pa ka tann pou wè pwojè sa yo 
reyalize."  
  
Senatè Eta, Michelle Hinchey, te deklare, "Chak Nouyòkè merite manje an sante, 
manje ki soti nan jaden lokal, e Pwogram Sibvansyon Eta a pou Elaji Aksè a Manje se 
yon mwayen sekou nan efò nou an, sitou nan zòn ki pa gen ase sèvis kote aksè a 
manje fre ra. Lè n envesti nan nouvo makèt ak nan ti magazen ki vann pwodwi fèm yo, 
n ap kreye plis demann pou pwodwi ki grandi Nouyòk e n ap konekte pwen ant manje 
lokal ak kominote lokal yo. Mwen fyè dèske mwen te ede sipòte finansman sa a e mwen 
kontan anpil pou m wè Tri-Corner FEED resevwa sipò nan men eta a pou ouvri makèt 
Fair Food la nan Millerton—yon pwojè ki pral pote manje fre, yon kafe, ak yon kwizin 
komèsyal nan vilaj la. Felisitasyon ak Tri-Corner FEED ansanm ak tout moun ki 
resevwa prim yo k ap travay pou elaji aksè a manje toupatou Nouyòk."  
  
Manm Asanble Donna Lupardo te deklare, "Mwen kontan anpil dèske Broome 
County Council of Churches pral resevwa yon gwo sibvansyon konsa nan men 
Pwogram Elajisman Aksè ak Manje nou an. Pwogram nan te etabli pou elaji aksè a 
manje fre ak lokal nan zòn defavorize yo, pandan l ap ogmante opòtinite tou pou 
kiltivatè Nouyòk yo. Kominote tankou pa m, ak anpil lòt atravè eta a, bezwen resous sa 
yo anpil, sitou nan yon moman kote sipò federal an danje. Sa a se youn nan plizyè 



inisyativ nou te avanse nan bidjè eta a ki konekte agrikilti Nouyòk ak konsomatè Nouyòk 
yo."  
  
Majistra Syracuse la, Ben Walsh, te deklare, "Sibvansyon SEDCO resevwa nan men 
Depatman Agrikilti ak Mache Eta Nouyòk la se yon gwo viktwa pou Syracuse ak katye 
Southside la. Gen aksè a manje fre ak an sante enpòtan anpil nan chak katye nan vil sa 
a, e kounye a, yon zòn ki te gen aksè limite pral gen yon makèt yon lòt fwa ankò. Mwen 
rekonesan anvè anplwaye Vil nou an, Food Access Healthy Neighborhoods Now, ak lòt 
defansè kominote yo k ap travay di pou rezoud pwoblèm dezè manje nan katye nou yo, 
ansanm ak Gouvènè Hochul ak Eta Nouyòk pou gwo envestisman sa a ki ede sipòte 
efò sa yo."  
  
Prezidan Lejislati Konte Schenectady a, Gary Hughes, "Nou rekonesan anvè 
Gouvènè Hochul ak Depatman Agrikilti ak Mache pou sipò yo bay efò pou elaji aksè a 
manje an sante. Finansman sa a pèmèt nou pi pre ouvri yon makèt kominote a posede 
nan anba lavil Schenectady. Ansanm ak 3 milyon dola Lejislati Konte a te pwomèt la, sa 
make yon etap enpòtan nan direksyon pou fè vizyon sa a, ki gen lontan, tounen yon 
reyalite."  
  
Gary McCarthy, ki se Majistra Schenectady, te deklare, "Nou trè rekonesan anvè 
Gouvènè Kathy Hochul dèske li bay yon gwo koutmen konsa nan efò nou pou lanse 
nouvo koperativ manje a lè li bay sibvansyon Eta sa a. Sa a se yon etap esansyèl 
anvan nan efò nou pou etabli yon nouvo makèt nan anba lavil la."  
  
Prezidan ak Direktè Egzekitif Jeneral Foodlink, Julia Tedesco, te deklare, "Bezwen 
pou gen aksè ekitab ak manje nan kominote nou an pa janm pi gwo. Pri manje k ap 
monte ak baryè ki pèsistan kontinye rann li difisil pou twòp fanmi jwenn aksè a manje 
fre ak abòdab. Envestisman sa a Gouvènè Hochul fè a pèmèt nou elaji Curbside Market 
nou an avèk plis espas fonksyònman epi achte yon nouvo machin. Nou ka atenn plis 
katye, ak plis efikasite, pou asire ke manje nourisan pa yon privilèj, men yon dwa pou 
tout rezidan Konte Monroe yo."  
  
Pwogram Sibvansyon Ekspansyon Aksè ak Manje a se yon inisyativ nan yon seri 
pwogram Eta Nouyòk mete sou pye pou konstwi yon sistèm alimantè ki pi rezistan. 
Nouyòk kontinye sipòte plizyè pwogram inovasyon ki konsantre sou amelyore aksè a 
manje ki pwodui lokalman atravè bidjè 2026 li a, ki gen ladan pwogram Nouri Nouyòk 
(Nourish NY), Inisyativ Lekòl 30 Pousan Eta Nouyòk pou manje lekòl yo, ak pwogram 
Soti nan Fèm rive Lekòl (Farm-to School). Anplis sa, bidjè ane sa a te enkli twazyèm 
seri finansman an kòm yon pati nan Pwogram Sibvansyon Enfrastrikti Manje Lekòl 
Rejyonal la, ki bay 50 milyon dola sou senk ane pou sipòte enstalasyon kwit manje 
rejyonal yo ki pral fasilite itilizasyon pwodui agrikòl fre Eta Nouyòk nan preparasyon 
repa pou timoun lekòl Kindègadenn rive 12yèm.  
  
Envestisman sa yo chita sou angajman Gouvènè a pou ogmante demann pou pwodwi 
agrikòl Nouyòk yo, ranfòse chèn apwovizyònman manje Nouyòk, epi asire tout Nouyòkè 
yo kapab jwenn aksè nan manje fre ak lokal yo. Sa enkli Dekrè Egzekitif 32 Gouvènè a 



ki mande ajans Eta yo pou ogmante pousantaj manje ki soti kay kiltivatè ak pwodiktè 
Nouyòk yo a 30 pousan nan acha total yo sou senk ane. Gouvènè a angaje tou 25 
milyon dola pou Pwogram Sibvansyon pou Enfrastrikti, Teknoloji, Rechèch ak 
Devlopman New York State Grown & Certified pou ede pwodiktè manje, pwosesè, 
distribitè, ak lòt moun k ap itilize engredyan ki soti Nouyòk pou mete sou mache pwodwi 
inovatè ki sètifye kòm NYS Grown & Certified.  
  
Eta Nouyòk kontinye bay priyorite pou ogmante aksè a manje pou tout Nouyòkè yo 
atravè yon kantite pwogram ak inisyativ, ki gen ladan inisyativ amelyore FreshConnect 
Fresh2You, Pwogram Nitrisyon Mache Agrikiltè yo, ak Pwogram Sibvansyon pou Fèm 
Ibèn ak Jaden Kominotè ak plis ankò. Gouvènè Hochul te anonse dènyèman 13.7 
milyon dola nan finansman pou 19 pwojè nan tout eta a atravè Pwogram Sibvansyon 
nan Enfrasktrikti Sistèm Alimantè ki Rezistan pou bay asistans kapital ak teknik pou 
kiltivatè yo ak biznis manje ki ap fonksyone nan mitan chèn apwovizyònman an, sa k ap 
ede amelyore kowòdinasyon atravè sistèm alimantè a epi amelyore aksè nan mache 
pou kiltivatè yo. Envestisman sa a pral ede konekte pwodiktè manje nan eta nou an ak 
operasyon magazen yo.  
  
Dapre yon rapò ki soti nan Biwo Kontwolè Eta a, ant 2019 ak 2021, apeprè 10 pousan 
Nouyòkè, oswa anviwon 800,000 fwaye, te fè eksperyans ensekirite alimantè epi yo te 
lite ak zafè aksesibilite manje.  
  
Nan kòmansman jounen an, Gouvènè Hochul te bay yon avètisman sou kijan pwojè lwa 
bidjè repibliken an pral afekte pi gwo pwogram asistans alimantè nan peyi a, Pwogram 
Asistans Nitrisyon Siplemantè (Supplemental Nutrition Assistance Program, SNAP), li te 
mete aksan sou yon pwogram plizyè milyon Nouyòkè depann de li pou yo manje chak 
jou. Estimasyon yo endike pwojè lwa rekonsilyasyon an ta transfere depans egzòbitan 
sou eta yo atravè peyi a, tankou Nouyòk, kote yon frè adisyonèl 2.1 milya dola ta dwe 
enpoze sou gouvènman Eta a ak konte lokal yo ki jere pwogram nan.  
  

###  

